
اے اللہ! میری امت کو اس کے دن کے ابتدائی حصے میں برکت
دے۔

صخر بن وداعہ غامدی رضی اللہ عنہ سے روایت ہے کہ نبی صلى الله عليه وسلم نے فرمایا: ”اے اللہ! میری امت کو اس کے دن
کے ابتدائی حصے میں برکت دے“۔ آپ صلى الله عليه وسلم جب کسی سریہ یا لشکر کو روانہ کرتے تو اسُے دن کے ابتدائی حصے
میں روانہ کرتے۔ صخر ایک تاجر آدمی تھے۔ جب وہ تجارت کا سامان لے کر (اپنے آدمیوں کو) روانہ کرتے تو

انہیں دن کے ابتدائی حصے میں روانہ کرتے چنانچہ وہ مال دار ہوگئے اور ان کے پاس مال کی کثرت ہو گئی۔
[صحیح] [اسے ابنِ ماجہ نے روایت کیا ہے۔ - اسے امام ترمذی نے روایت کیا ہے۔ - اسے امام ابو داؤد نے روایت کیا ہے۔ - اسے امام

احمد نے روایت کیا ہے۔ - اسے امام دارمی نے روایت کیا ہے۔]

نبی صلى الله عليه وسلم اپنی امت کے لیے دعا فرما رہے ہیں کہ اللہ تعالیٰ ان کے صبح کے وقت اور ان کے دن کے ابتدائی حصے میں
ان کے لیے برکت رکھ دے تاکہ یہ وقت ان کے ان کاموں کے لیے کشادہ ہو جائے جنہیں ان کو کرنا ہے اور بذات خود
عمل میں بھی بڑھوتری اور اضافہ ہو، چاہے ایسا تلاشِ معاش میں ہو یا تلاشِ علم میں یا پھر دشمن پر فتح یاب
ہونے کے لیے یا پھر کسی بھی دوسرے عمل میں ہو۔ اسی وجہ سے نبی صلى الله عليه وسلم جنگ کے لیے لشکر کو دن کے ابتدائی
حصے میں روانہ کیا کرتے تھے۔ جیسا کہ خود صخر بن وداعہ رضی اللہ عنہ کے ساتھ بھی ہوا جو نبی صلى الله عليه وسلم کی اس

دعا کی بدولت بہت زیادہ مال دار ہو گئے۔

